
ЗАХИДАЛ 47

	 

	РОМЫГ ДАХИАД Л ХАРАНХУЙ МАНАН БҮРХЭВ

	 

	1932 оны тавдугаар сарын 19

	 

	Өнгөрсөн үеийн түүхийн ээдрээтэй замаар би чамайг нэг их сайн хөтлөн явж чадахгүй байгаа болов уу гэж ямагт эмээх юм. Би өөрөө замаа алдчихаад байх юм. Тэгэхлээр чамайг яаж зөв хөтөлж чадах вэ дээ? Тэглээ ч гэсэн би чамд зарим нэг тусламж үзүүлж чадаж байна гэж бас бодогдох юм, тийм учраас би захидлаа үргэлжлүүлэн бичье. Ингэж бичиж байх нь надад маш их тус болдог билээ. Чамайгаа бодоод захидлаа бичиж суухад минь сүүдэр газрын температур 112 градус (Фаренгейтийн температураар —Ред) хүрч аагим халуун салхи салхилахыг аяндаа умартдаг юм. Заримдаа Барейлийн тойргийн шоронд сууж байгаагаа ч мартчихдаг юм. 

	Сүүлчийнхээ бичсэн захидалд би чамайг бүр арван дөрөвдүгээр зууны үе хүртэл малайн орнуудаар дагуулан явсан билээ, Гэтэл Умард Энэтхэгээр бид долоодугаар зууны үе буюу Харша хааны үеэс хальж гараагүй. Европ руу дахиад л орох ёстой. Бүх юмны зэрэг цагийг тааруулж тайлбарлана гэдэг маш хэцүү юм. Би ингэхийг хичээх боловч заримдаа урагшаа харайчих юм, жишээ нь би Ангкор ба Шривиджайн тухай ярьж байгаад уг түүхийг тайлбарлаж дуусгахын тулд хэдэн зуун жилээр түрүүлээд явчхав. Гэтэл Дорнодод Камбож ба Шривиджайн эзэнт улсууд цэцэглэн мандаж байх үед Энэтхэгт ч, Хятадад ч, Европт ч янз бүрийн өөрчлөлт болсоор байсныг чи санаж байх ёстой. Би сүүлчийнхээ захидалд Энэтхэг˗Хятадын хойг ба малайн орнуудын бүхэл бүтэн мянган жилийн түүхийг хэд хэдэн хуудсаар тайлбарлан бичиж байсныг бас сана. Тэдгээр орон ази ба европын түүхийн гол урсгалаас хөндий байдаг учраас түүнд бага анхаарал тавьдаг юм. Тэгэвч тэд худалдаа, урлаг, ялангуяа уран барилгын талаар их амжилтад хүрсэн эртний, баялаг түүхтэй орон бөгөөд түүнийг зайлшгүй судлах ёстой. Харин энэтхэгчүүдийн хувьд гэвэл тэдгээр орон бараг Энэтхэгийн хэсэг байсан болохоор онцгой сонирхол татах ёстой. Энэтхэгийн эрэгтэй. эмэгтэй хүмүүс дорнодын тэнгисүүдийг гатлан энэтхэгийн соёл, соёл иргэншил, урлаг, шашныг тийш аваачиж байсан билээ. 

	Тийм болохоор бид хэдийгээр малайн орнуудын түүхийн талаар урагш тасран явсан ч гэсэн бүхэлдээ долоодугаар зууны үед л явж байгаа билээ. Бид Арави руу дахин очиж, ислам үүссэн, түүнээс болж Европ, Азид болсон их өөрчлөлтийн түүхийг үзэх ёстой. Европт болж байсан үйл явдлуудыг ч бид бас сонирхох ёстой. 

	За ингээд буцаж, Европын байдлыг эргэж нэг харъя. Ромын эзэн хаан Константин Босфорын арал дээр Византийн байсан газарт Константинополийг үндэслэн байгуулж байсныг чи санаж байгаа. Тэрээр эзэнт улсын нийслэлийг хуучин Ромоос Шинэ Ромын энэ хотод шилжүүлэн авчирсан. Түүний дараахан Ромын эзэнт улс: Ромд нийслэлтэй Өрнөд Ром, эзэн хааны өргөө Константинопольд байрласан Дорнод Ром гэсэн хоёр хэсэгт хуваагдсан юм. Дорнод Ромын эзэнт улс олон янзын бэрхшээл, олон олон дайсантай тулгарч байлаа. Тийм гайхалтай явдлууд тохиолдож байсан ч гэсэн тэр нь туркүүдэд дарагдах хүртэл үе үе дамжин мянга нэг зуун жилийн турш оршин тогтносоор байжээ

	Өрнөд Ромын эзэнт улс удаан тогтож чадаагүй юм. Өрнө дахинд тийм удаан ноёрхож, Ром гэдэг нэр, эзэнт улсын Ром хот асар их нэр хүндтэй болсон байсныг бодоход түүний уналт ер бишийн хурдан дууссан юм. Тэд умар зүгээс ирсэн аймгуудын довтолгоог тогтоож чадаагүй билээ. Гот Аларих Италид ирж 410 онд Ромыг эзлэн авчээ. Хожим нь вандалууд ирж бас л Ромыг цөлбөн дээрэмдэж байжээ. Вандалууд бол германчууд ба тэд Франц, Испанийг нэвтлэн гарч Африкт ирээд Карфагенийн туурин дээр өөрсдийн вант улсыг байгуулжээ. Тийнхүү тэд эртний Карфагенаас тэнгис гатлан Ромыг эзлэн авчээ Тэр бол Пуничийн дайнд Ромд ялагдсаныхаа хариуг хожуу авсан мэт явдал болжээ. 

	 Тэр үед анх Төв Ази буюу монголоос ирсэн хүннү хүчирхэг болж байлаа. Тэд нүүдэлчин ардууд байв. Тэд дорнод Ромын эзэнт улсын умард, өрнөд этгээд Дунай мөрний зүүн талаар суурьшсан байв. Хүннү өөрийн удирдагч Аттилын үед маш харгис түрэмгий байв. Ромын эзэн хаан Константинопольд байсан түүний засгийн газар тэднээс ямагт айн балмагддаг байлаа. Аттила тэднийг байнга заналхийлж их хэмжээний мөнгө албаар төлүүлдэг байв. Аттила Дорнодын эзэнт улсыг тийнхүү басан доромжилж аваад Өрнөдийн эзэнт улс руу халдахаар шийджээ. Тэр Галли руу цөмрөн орж, Францын өмнөд нутгийн олон хотыг эвдлэн сүйтгэжээ. Эзэнт улсын арми тэднийг дийлж амжихгүй байсан боловч ромчууд «зэрлэгүүд» хэмээн нэрлэдэг байсан германы аймгууд хүннүгийн халдлагыг номготгож өгсөн ажээ. Франкууд ба готууд эзэнт улсын армитай нийлж тэд хүч хавсран Труа хотын дэргэд хүннүд хүчтэй цохилт өгчээ. Домогт өгүүлдгээр тэрхүү тулалдаанд зуун тавин мянга гаруй хүн амь алдаж, Аттила ялагдан монголын хүннү гэдрэг хөөгдсөн ажээ. Тэр бол 451 онд болсон явдал. Гэвч Аттила ялагдсан ч гэсэн маш их дайнч хүн байв. Тэр Итали руу хөдөлж умард нутгийнх нь олон хотыг шатааж, цөлбөн дээрэмджээ. Харгис хэрцгийгээрээ түүхэнд алдаршсан тэр хүн удалгүй үхсэн аж. Хүннүгийн Аттила шиг хайр найргүй хүйс тэмтрэн устгах явдал одоо ч байсаар байгаа билээ. Түүний үхсэний дараа хүннү номхорч бусад ард түмэнтэй холилдон суурьших болжээ. Барагцаалбал чухамхүү тэр үед цагаан хүннү Энэтхэгт ирж байсныг чи санаж байгаа биз. 

	Дөчин жилийн дараа готын Теодорих Ромын хаан болсон бөгөөд тэр бол Өрнөдийн эзэнт улс бараг эцэс болж байсан үе билээ. Түүнээс нэлээд хожим дорнод ромын эзэн хаан Юстиниан Италийг эзэнт улсынхаа бүрэлдэхүүнд авах гэж оролдсон нь амжилттай болж, Италийг ч, Сицилийг ч эзлэн авсан боловч удалгүй тэд тусгаарлажээ. Харин Дорнодын эзэнт улс тэр үел өөрийгөө хамгаалах гэж их хүч тавьж байжээ. 

	 Ромын эзэнт улсын нийслэл болон эзэнт улс өөрөө халдан ирсэн ямар ч аймгийн гарт тийм хурдан, амархан орчихдог байсан нь гайхмаар байгаа биз? Ром нэгэнт мөхөж, түүнээс зөвхөн хоосон бүрхэвч л үлджээ гэж бодож болох билээ. Байдал үнэхээр тийм байв. Удаан хугацаанд Ром хүчтэй байсан нь зөвхөн түүний нэр хүндэд л байв. Ромын өнгөрсөн үеийн түүх нь түүнийг дэлхийн эзэн гэж ойлгогдохоор тийм сэтгэгдлийг бусад ард түмэнд төрүүлдэг ба ард түмэн түүнд бараг бишрэн сөгддөг байлаа. Тийнхүү Ром гаднаас нь харахад хүчирхэг эзэнт улсын шинжтэй. харин үнэн хэрэгтээ ямар ч хүчгүй болсон байв. Хотыг гаднаас нь харахад тайван амгалан, театр, цэнгэлдэх хүрээлэн, зах зээлийн газруудад ямагт хүнээр дүүрэн байдаг байв. Гэвч Ром зөвхөн сульдан доройтсон төдийгүй, ард түмнийг боолчлон, ядуу зүдүү болгон баяжсан хүмүүсийн соёл иргэншилд дулдуйдаж байсан учраас зайлбаргүй унах нь гарцаагүй болсон байв. Ядуучууд бослого, үймээн гаргаж бас боолчуудын том бослогыг хамгийн хэрцгий балмадаар дарж байсан тухай би чамд нэг захидалдаа бичсэн шүү дээ. Тийм бослого гарсан явдал Ромын нийгмийн байгуулал хэчнээн сул байсныг бидэнд харуулж байна. Ром өөрөө өөрийгөө мөхөөсөн готууд ба бусад умардын аймгууд довтолсон явдал уг үйл явцыг улам түргэтгэсэн тэгээд ч тэд хүчтэй эсэргүүцэлтэй тулгараагүй байна Ромын тариачид хувь заяандаа харамсан уйдаж. ямар нэг өөрчлөлт болоход баярладаг байлаа. Ядуу ажилчид, боолчууд бүр ч хөөрхийлөлтэй байв. 

	Өрнөд Ромын эзэнт улс эцэс болмогц готууд, франкууд гээд л олон нэр хэлж чамд яршиг болгоод ч яах вэ, Өрнөдийн шинэ улсууд тэргүүн эгнээнд гарч ирэх болсныг чи хараа биз дээ. Тэр бол германууд, францууд гэх мэт орчин үеийн өрнөд европын ард түмний эцэг өвгөд байв. Тэдгээр улс орон Европт яаж бүрэлдэн тогтнох болсныг бид үзэх болно. Түүнчлэн бас тэнд соёл иргэншил маш доод хэмжээнд байсныг бид үзэх болно. Ром болон эзэнт улсын нийслэл эцэс болсноор бас ромын баялаг тансаг, хээнцэр нь эцэс болж үндэс нь аль эрт нэгэнт тамиргүй болсон болохоор Ромд дөнгөн данган байсан өнгөц соёл иргэншил нь хүртэл яах ийхийн зуургүй алга болжээ. Ингэж хүн төрөлхтөн илэрхий ухрах хөдөлгөөнд ордгийн нэгэн жишээг бид харлаа. Тийм үзэгдэл Энэтхэг, Египет, Хятад, Грек, Ром болон бусад оронд ч үзэгдэж байв. Мэдлэг, туршлага хичээнгүйлэн хуримтлуулж, соёл, соёл иргэншил бүтээн босгож байснаа зогсолтод ордог байв. Зогсолтод орохоор барахгүй ухралтад ордог байна. Тийнхүү хэдийгээр хуучин байсан юмны өнгө бүдэг бадаг харагдах боловч түүнийг хар хөшиг хаасан мэт болж хүмүүс дахиад л мэдлэг туршлага олж авахын төлөө тэмүүлэх хэрэгтэй болдог байна. Хүн ер нь алхам алхмаар жаахан жаахан дээш ахих замаар л дараагийн шатанд гарах дэвсгэр олж авдаг байж ч болох юм. Энэ бол уулын аялагчид Эверестийн ууланд гарах гэж дараа дараалан аялсаар л тэгээд сүүлчийн аялагчид түрүүч түрүүчийнхээсээ оргилд нь улам улам ойртон очдогтой адил зүйл бөгөөд хэсэг хугацаа өнгөрсний дараа хамгийн өндөр оргилд нь гарч ч болох юм. 

	Ийнхүү Европыг харанхуй манан бүрхсэнийг бид харлаа. Дундад зууны харанхуй бүдүүлэг байдал эхэлж, амьдрал бүдүүн бараг болж боловсролтой хүн бараг байхгүй болж хийдэг гол ажил нь зугаа цэнгэл, зэвсэгт мөргөлдөөн байв Сократ ба Платоны үе аль дивангарын юм шиг санагдах болжээ. 

	Өрнөдийн байдлыг зөндөө ярьчихлаа. Одоо Дорнод эзэнт улс ямар байсныг харъя. Константин христосыг албан ёсныхоо шашин болгосныг чи лав санаж байх ёстой. Гэтэл түүнийг залгамжлагчдын нэг болох эзэн хаан Юлиан христосыг хүлээн авахаас татгалзсан ажээ. Тэрээр эртний бурхан дагинасыг тахин шүтэхийг хүссэн байна. Гэвч урьдын бурхад нь гэнэт үеэ өнгөрөөж христос ихээхэн хүчтэй болсон байсан учир тэр амжилт олж чадаагүй юм. Христос түүнийг Тэрслэгч Юлиан хэмээн нэрлэж түүхэнд тэр тэгж оржээ. 

	Юлианы дараахан түүнтэй огт адилгүй өөр нэг хүн эзэн хаан болжээ. Түүнийг Их Феодосий гэнэ. Тэр эртний сүмүүд, бурхан дагинасын хөшөөг их эвдэн сүйтгэдэг болохоор тэгж нэрлэсэн байж таарна. Тэр зөвхөн загалмайтны ёсонд ороогүй хүнтэй эс эвлэрдэг төдийгүй, өөрийнх нь бодлоор туушгүй хандсан хүмүүсийн эсрэг хатуу ширүүн дайралт хийдэг байв. Тэр өөрийнхөө таалж үзээгүй бүх шашин, үзэл бодлыг эс хүлцдэг байв. Феодосий богино хугацаанд Дорнод ба Өрнөд эзэнт улсыг нэгтгэж, хоёулынх нь эзэн хаан болжээ. Энэ бол зэрлэг аймгууд Ромд довтлохоос өмнө 392 онд болсон хэрэг явдал юм. 

	Загалмайтны шашин улам улам дэлгэрсээр байлаа Тэд одоо загалмайт бусуудын эсрэг тэмцэх болжээ. Загалмайтны янз бүрийн бүлэглэл бие биеийн эсрэг эвлэршгүй тэмцэлдэж байв. Нийт Умард Африк, Өрнөд Ази, мөн Европт олон тулалдаан болж христосынхон мод, шийдэм мэтийн зөөлөн арга хэрэглэн үнэнч шүтлэгт өөрсдийн ах дүү нарыг үнэмшүүлэхийг хичээн байв. 

	527˗565 он хүртэл Константинопольд Юстиниан гэдэг хүн хаан сууж байжээ. Тэрээр готуудыг Италиас хөөн зайлуулж, хэсэг зуур Итали ба Сицили Дорнод эзэнт улсын бүрэлдэхүүнд багтаж байсан гэж би чамд өгүүлсэн билээ. Хожим нь готууд Италийг эгүүлэн авсан юм. 

	Юстиниан Константинопольд Софийн гоё сайхан ариун сүм бариулсан нь византийн сайхан сүмүүдийн нэг байв. Түүний шаардсанаар авьяаслаг хуульчид цугларан мөрдөн байсан бүх хуулийг цэгцлэн системчилсэн юм. Дорнод Ромын эзэнт улс ба түүний эзэн хаадын тухай зарим зүйлийг би мэддэг болохоос бүр өмнө миний уншиж байсан Юстинианы Хууль ёс хэмээн нэрлэдэг хуулиудын эмхэтгэлээс Юстиниан гэдэг нэрийг олж мэдсэн юм. Юстиниан хэдийгээр Константинопольд их сургууль байгуулсан боловч Афинд Платон байгуулж мянган жил ажилласан Академи буюу гүн ухааны хуучин сургуулийг хааж байлаа. Гүн ухаан бол хүмүүсийг юм бодуулахад хүргэдэг учраас аливаа үхширмэл үзэлт шашинд аюултай байдаг ажгуу. 

	Ингээд бид зургаадугаар зууны үед хүрч ирлээ. Ром ба Константинополь хоёр хоорондоо улам бүр салан холдох болсныг бид мэдлээ. Ром умардаас ирсэн герман аймгуудад эзлэгджээ. Константинополь хэдийгээр ромын хэмээн нэрлэгдэж байсан ч гэсэн грекийн эзэнт улсын төв болон хувирчээ. Ром бүрэн унаж хүчтэй байх үедээ «зэрлэгүүд» хэмээн нэрлэж байсан байлдан дагуулагчдынхаа соёл иргэншлийн уламжлалыг ямар нэг хэмжээгээр хадгалсаар байсан боловч соёл иргэншлийнх нь төвшин бас л буурсан байв. Загалмайтны бүлэглэлүүд хоорондоо тэмцэлдэн ноёрхлоо нэмэгдүүлсээр Туркестан, Хятад, Абиссин хүртэл дэлгэрсэн дорнодын загалмайтан Константинополиос ч, Ромоос ч тасран холдсон байв. Дундад зууны харанхуй ёс эхэллээ. Тэр үе хүртэл соёл нь сонгодог, өөрөөр хэлбэл грекийн буюу грекээс уур амьсгал авсан эртний латин шинжтэй байсан юм. Гэвч бурхан дагинасын тухай гүн ухааны тухай өгүүлсэн эртний грекийн номыг эрт тэр үеийн үнэнч сүсэгтэн загалмайтанд үл нийцнэ гэж үздэг байв. Тийм учраас тэдгээр номыг уншихыг шаарддаггүй байсан, тийнхүү урлагийн бусад олон төрлийн нэгэн адил боловсрол ч хохирох болжээ. 

	Гэвч христос шашин боловсрол, урлагийг хамгаалах талаар огт юм хийгээгүй биш билээ. Буддагийн сүмүүдийн адил сүм хийдүүд байгуулж байсан нь түргэн дэлгэрч байв. Тэдгээр сүм эртний бичгийн хүмүүсийн цугларах газар болж байсан явдал ч бий. Олон жилийн хойно бүх талаар хөгжин цэцэглэх болсон шинэ урлагийн эх үүсвэр тэнд тавигдсан юм. Тэдгээр лам нар шинжлэх ухаан ба урлагийн бүдэг төдий гэрлийг л асаан байж чадсан юм. Тэдний гавьяа гэвэл түүнийг бүрмөсөн унтраачхаагүйд л оршиж байв. Гэвч тэр гэрэл нь зөвхөн явцуу хүрээнд байсан ба гадна тал нь хав харанхуй байв. 

	Эртний загалмайтны ёсны тэр үед бас нэг ер бишийн үзэгдэл дэлгэрч байлаа. Шашин шүтлэгт автсан олон хүн цөл говь, аглаг нутагт очиж хүний хөл үймээнээс зайдуу, задгай хээр байгальд амьдрах болжээ. Тэд өөрсдийгөө тарчлаан гар нүүрээ ч угаахгүй, ер нь өөрийгөө аль болохоор их зовоохыг хичээдэг байв. Тийм явдал олноороо цөл говьд даяанчлан суудаг байсан Египетэд бүр ч их байлаа. Тэдний үзлийн мөн чанар нь хэчнээн их зовлон туулж, хэчнээн бага угаах тусам төдий чинээ их ариун болно гэж боддог байсанд оршино. Тийм даяанч нэг хүн олон жил шонгийн орой дээр суусан ажээ! Тийм даяанчид яваандаа арилсан юм. Гэвч аливаа жаргал цэнгэл бол бараг нүгэл хийлээ гэсэн үг гэдэгт загалмай шашинтан олон хүн удтал итгэсээр байв. Загалмай шашинтны ой тойнд өөрийгөө тарчлаах үзэл санааны ул мөр байсаар байгаа билээ. Гэвч өнөө үед Европт түүний үлдэгдэл бараг байхгүй биз! Харин ч цагаа аятайхан өнгөрөөх нэрээр зугаа цэнгэлийг ухаан жолоогүй хөөцөлдөх болсон байна. Тэгж хөөцөлдөх нь заримдаа цагаа аятайхан өнгөрөөх биш, харин ядарч уйтгарлахад хүргэдэг байна. 

	Гэвч Энэтхэгт Египетийн даяанч загалмайтных шиг үйлдэл хийдэг хүн хааяа нэг тааралддаг билээ. Тэд гараа хатаж эрэмдэг болтол нь ямагт нэг гараа өргөж явах, эсхүл өргөсөн дээр суух гэх мэтийн олон зүйлийн тэнэг явдал хийдэг байна. Тэдний зарим нь юм мэддэггүй хүмүүсийг хууран мэхэлж мөнгийг нь салгаж авах, нөгөө зарим нь маш их буян үйлдэж байна ч гэж бодогддог байж болох юм гэж би санадаг. Бие цогцсоо ашигтай ямар ч юм хийх чадваргүй болгон хувиргах нь хэзээ нэгэн цагт сайн болох юм шиг ч санагддаг байж болох юм. 

	Бидний хуучин танил нөхөр Сюань Цзаны ярьсан Буддагийн тухай бас нэг түүх миний санаанд орлоо. Буддагийн нэг шавь нүглээ наманчилжээ. Тэгэхэд нь Будда: «Ш, ш залуу минь чи урьд насандаа пийпаа хөгжим тоглож чаддаг байсан уу?» хэмээн асууж гэнэ. Нөгөө хүн: «Тийм ээ чаддаг байсан» гэж хариулжээ. Будда цааш хэлсэн нь: «Сайн байна. Тэгвэл би түүний чинь дагуу жишээ хэлье л дээ. Хэрвээ утсыг нь хэтэрхий чанга хөглөчих юм бол ая нь яруу биш болчихно, хэрэв хэт сул хөглөчихвөл ая нь сэтгэл уярам сайхан өнгөгүй болчихно. Харин чанга ч биш, сул ч биш хөглөгдөх аваас ёстой яруу сайхан ая гарна. Түүнчлэн бидний бие цогцос ч мөн тийм юм. Хэрэв бие сэтгэлээ хэтэрхий чангалбал эцэж ядран ухаан санаа доройтно, хэрэв хэтэрхий зөөлөн байвал сэтгэл санаа танхил болж зориг мохно» гэжээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

